
Moin, leev Toehörers, 
ennelk kann ik maal weer van Spöl van Kickers Emden vertellen. Wall van keen Spöl in de 
Oberliga Neddersassen, man van Fründskuppspöl tegen de Bezirkligist RSV Emden lesd 
Saterdag. Ok in de tweed Testspöl kunn de neei Kickersmannskupp van Uwe Groothuis neet 
winnen. Nadem man in Wiesmoor noch mit 0:1 verloren harr, gung disse Spöl 2:2 ut. Aber 
dat is ja ok al wat, wenn man bedenkt, dat Nordhorn lesd Sönndag tegen Holthusen-Biene mit 
1:13 unnergahn is. 
Uwe Groothuis sette tegen RSV Emden all 17 Spölers in, de he upstünns in sien Kader hett. 
Dorunner was ok ´n Portugies, worvan sülvst de Kickers-Trainer blot de Vörnaam wuss. 
Carlos sall he heten, sien Unkel sall in Emden wohnen, un he hett kört vör Schluss dat tweede 
Tor för Kickers skooten. RSV Emden was dör Ralf Kotecz in de 20. Menüte in Föhren gahn. 
Arne Janssen gleek in de 35. Menüte ut. In de 2. Halvtied gung RSV dör ´n Tor van Günter 
Gravemann in de 63. Menüte weer in Föhren, bevör – as al seggt – Carlos de Utgliek skoot.  
 
Bi RSV Emden spölte ok Thilko Boekhoff mit, de bit toe de Winterpaus noch bi Kickers 
Emden unner Verdrag stunn, aber na de Insolvenz van Kickers wesselte, so as ´n heel Bült 
Spölers. Kickers Torjager Andreas Gerdes-Wurps hett sük ja SV Meppen ansloten, wor he 
al maal spölt hett. Man heel goed sall he lesd Week tegen Halberstedt neet west wesen. 
Trainer Johann Lünemann, de ok al Kickers Emden traineert hett, steiht bi de Fans van 
Meppen unner Besköt. Se wölen hum ofsagen, wall he immer blot hoog un wiet spölen lett. 
 
Wo Kickers Emden Sönndag um Klock twee in de Ostfreesland-Stadion tegen Eintracht 
Nordhorn spölt, dorup bün ik gespannt. Un ok dorup, wovöl Toekiekers in `t Stadion komen.  
Ik hoop ja, dat overhoopt spölt worden kann. Wenn noch mehr Water van boben kummt, dann 
sücht dat neet goed ut, löv ik. Aber wesen wi optimistisch, mag wall goed gahn un wi könt 
ennelk weer in Emden Oberligaspöl sehn. Ok wenn dat blot um Speck un Bohnen un neet um 
Punkten geiht.  
Vandaag gung dat in Auerk ja vör dat Amtsgericht um dat Insolvenzverfahren van Kickers 
Emden. De Insolvenzverwalter Axel Gerbers will de „Gläubiger“ over sien bitherige Arbeid 
vertellen. Dorna sall besloten worden, wo dat wieder geiht. An 5. April geiht dann al an dat 
Ingemaakte. Dann mutten all Thalen up de Tafel van de Minsken un Firmen, de menen, Geld 
van Kickers Emden noch toe kriegen. Ofsloten word dat Verfahren dann eerst in Sömmer, so 
as man hört. För Kickers Emden blifft dat bit dorhen ´n Hangepartie.  Hopen wi, dat alls goed 
utgeiht.  
 
So, nu, as alltied, ´n Foetballwitz. 
Een Mann sitt in de egentlik utverköffte Stadion, wor dat Endspöl van de Europameisterskupp 
utdragen word un tegen sük ´n leeg Platz. Irriteert fraggt ´n Toekieker up de anner Sied van de 
leeg Platz, well de leeg Stee hört. 
„Nee“, lautet de Antwoord. „De Stee is leeg“ 
„Aber dat is doch unmögelk! Well in all Welt hett ´n Kaar för dat EM-Finale, de grootste 
Foetballspöl overhoopt  in Europa un besett dann neet de Platz?“ 
„Nu, de Platz hört toe mi“, antwoordt de Mann, „mien Frau wullte ansük mitkomen, man se is 
vör ´n paar Daag verstürven. Dat is dat eerst EM-Finale, dat wi uns nu neet gemeensam 
ankieken könen, sietdem wi heiraadt hebben. Is spietelk.“ 



„Oh, dat deit mi leed. Aber wull denn keeneen van hör Verwandten of Frünnen an hörs Stee 
mitkomen?“ 
De Mann sküllerd de Kopp. „Nee, de sünd all up hörs Beerdigung.“ 
 
So, leev Toehörers van Radio Oostfreesland, 
ik hoop, Joe hett dat Plattdütsk gefallen, denn mien Motto heet ja alltied,  
plattdütsk dürt nettso as Kickers Emden – neet unnergahn. 
Bit anner Maal   
Joe  
Erich Bolinius  
ut Emden-Petjem. 


